
ΣΙΜΩΝ ΚΥΡΗΝΑΙΟΣ
ΑΚΟΛΟΥΘΙΑ
(Χαράλαμπος Μπούσιας)


ΜΙΚΡΟΣ ΕΣΠΕΡΙΝΟΣ
Εις το· Κύριε εκέκραξα, ιστώμεν στίχους δ , και ψάλλομεν Στιχηρά Προσόμοια. 

Ήχος α . Πανεύφημοι Μάρτυρες.
Χριστόν τον Σωτήρα Ιησούν, αμαρτίας αίροντα, ημών δι’ άκραν συμπάθειαν, και αγαθότητα, τον ποθούντα σώσαι, γένος άπαν βρότειον, εκ βάρους του Σταυρού παραπαίοντα, προς το εκούσιον, πάθος Σίμων οδηγούμενον, Κυρηναίε, 
τρισμάκαρ εκούφισας.

Χριστού εν τη άρσει αρωγός, του Σταυρού ακούσιος, οφθείς το πρώτον εκούσιος, είτα Απόστολος, του Ευαγγελίου, του Αυτού αοίδιμε, εδείχθης Σίμων κλέϊσμα
πίστεως, ο τοις ικέταις σου, βοηθών σταυρόν των θλίψεων, άραι βίου, 
παρόντος πρεσβείαις σου.

Ηγγάρευσαν Σίμων αγαθέ, τον Σταυρόν τον τίμιον, σε του Χριστού άραι πάντιμε, άνερ πολύμοχθε, στρατιώται πλάνων, του δι’ αγαθότητα, παθόντος και Σταυρόν
υπομείναντος, προς τον λεγόμενον, του κρανίου τόπον ένθεε, Κυρηναίε,
 αγάπης υπόδειγμα.

Θειότατε Σίμων εξ αγρού, επιστρέφων έμπλεως, ημέρας κόπου εις οίκόν σου, του αναπαύοντος, τους πεφορτισμένους, ηγγαρεύθης μέροπας, Σταυρόν Κυρίου άραι
τον τίμιον, προς τόπον Άγιε, της Αυτού σεπτής σταυρώσεως, συμπαθείας, πασχόντων εκτύπωμα.

Δόξα. Ήχος β .
Τον καθαγιασθέντα όμβροις αιμάτων και ιδρώτων, του οδηγουμένου προς το εκούσιον πάθος, Θεανθρώπου Κυρίου, Σίμωνα τον Κυρηναίον υμνήσωμεν λέγοντες· Ο βοηθός του Ιησού προς του κρανίου τόπον, και κήρυξ του Αυτού Ευαγγελίου οφθείς διαπρύσιος, βοήθει και ημίν άραι τον σταυρόν των παθών και των θλίψεων, και αξίωσον πάντας ευχαίς σου τυχείν της αλήκτου μακαριότητος.

Και νυν. 
Θεοτοκίον.
Την πάσαν ελπίδα μου, εις Σε ανατίθημι, Μήτερ του Θεού· φύλαξόν με
 υπό την σκέπην Σου.









Εις τον Στίχον. Ήχος β . Οίκος του Εφραθά.
Χαίροις ο του Σταυρού, λαβών την θείαν χάριν, και του Εσταυρωμένου, Υψίστου Λόγου Σίμων, την ευλογίαν ένθεε.

Στ.: Εις πάσαν την γην εξήλθεν ο φθόγγος Αυτού. Χαίροις ο ενεγκών, εις του κρανίου τόπον, Σταυρόν τον ζωηφόρον, Κυρήνης γόνε Σίμων, ο όντως ευσυμπάθητος.

Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλει το στερέωμα. Σίμων σε εξ αγρού, ιδόντες στρατιώται, ερχόμενον Κυρίου, ηγγάρευσάν σε άραι, Σταυρόν τον πανσεβάσμον.

Δόξα. Τριαδικόν.
Δόξα Σοι ο Θεός, ο πάντων των ανθρώπων, τας αμαρτίας αίρων, Τριας υπεραγία, σεπτή και ομοούσιε.

Και νυν. Θεοτοκίον.
Χαίρε Μήτερ Θεού, Εσταυρωμένου Λόγου, η σπεύδουσα σοις δούλοις, εν βίου βοηθήσαι, δεινοίς και περιστάσεσι.

Νυν απολύεις. Τρισάγιον.

Απολυτίκιον. Ήχος πλ. α . Τον συνάναρχον Λόγον.
Αλεξάνδρου και Ρούφου πατέρα φίλεργον, όνπερ ηγγάρευσε δήμος, στρατιωτών τον Σταυρόν, άραι Λόγου του παντάνακτος τιμήσωμεν, άχρι του λόφου Γολγοθά, Κυρηναίον εξ αγρού, ερχόμενον εκβοώντες· Σίμων σεπτέ χριστοκήρυξ, 
ημίν βοήθει τοις τιμώσί σε.

Δόξα... Και νυν ... Θεοτοκίον
Χαίρε πύλη Κυρίου η αδιόδευτος, χαίρε τείχος και σκέπη των προστρεχόντων εις σε, χαίρε αχείμαστε λιμήν και Απειρόγαμε, η τεκούσα εν σαρκί τον Ποιητήν σου
και Θεόν, πρεσβεύουσα μη ελλείπης, υπέρ των ανυμνούντων, και προσκυνούντων τον Τόκον σου.

Απόλυσις.










ΜΕΓΑΣ ΕΣΠΕΡΙΝΟΣ

Ευλογήσαντος του ιερέως, ο Προοιμιακός, και το· Μακάριος ανήρ. Εις δε το· Κύριε εκέκραξα, ιστώμεν στίχους στ , και ψάλλομεν Στιχηρά Προσόμοια. 

Ήχος α .
Των ουρανίων ταγμάτων.
Κυρήνης Σίμωνα γόνον, εγκωμιάσωμεν, ως Αφρικής Αγίων, ευωδέστατον ίον, ευφράναν οικουμένην πάσαν οδμαίς, προσφοράς ταπεινώσεως, και αρωγής προς τον πάσχοντα Ιησούν, τον Σταυρόν επ’ ώμων αίροντα.

Του Αλεξάνδρου και Ρούφου, πατέρα μέλψωμεν, φιλόπονον εργάτην, εν Ιεροσολύμοις, αγρού αρότρω λόγων είτα αυτού, τον ψυχάς γεωργήσαντα, λαού προς βλάστησιν ρόδων της εν Χριστώ, αρετής θεόπνουν Σίμωνα.

Σταυρόν Χριστού του Κυρίου, επ’ ώμων άραντα, και καθαγιασθέντα, των Αυτού παναχράντων, αιμάτων και ιδρώτων θείων ροαίς, ανυμνήσωμεν Σίμωνα, ως αρωγόν Θεού Λόγου του δι’ ημάς, σταυρωθέντος εν παθήμασι.

Την σην πανίερον μνήμην, Σίμων αοίδιμε, πανευλαβώς τελούντες, Χριστωνύμων οι δήμοι, τιμώμεν σους ιδρώτας προς του Χριστού, κουφισμόν και διάδοσιν, Ευαγγελίου αγάπης Αυτού σεπτού, αμαρτίας κόσμου αίροντος.

Βλαστόν Κυρήνης τον θείον, τον εξανθήσαντα, εν Ιεροσολύμοις, άνθη αχθοφορίας, προς κούφισιν καμάτων του ησού, προς του δρόμου τελείωσιν, του μαρτυρίου
τιμήσωμεν ευλαβώς, πάντες Σίμωνα τον πάνσεπτον.

Τον ακουσίως Κυρίου, Σταυρόν αράμενον, επί των ώμων δεύτε, Κυρηναίον εν ύμνοις, τιμήσωμεν ευτάκτοις δήμοι πιστών, ως θειότατον κήρυκα, Ευαγγελίου αγάπης Λόγου Θεού, και ειρήνης πάνυ Σίμωνα.

Δόξα. Ήχος πλ. β .
Τον εξαναγκασθέντα πρώτον τον Σταυρόν άραι του Κυρίου, άχρι του Κρανίου τόπου, αλλά προθύμως είτα κηρύξαντα το Ευαγγέλιον της αγάπης, και Αποστόλων γενόμενον ομότροπον, Σίμωνα τον Κυρηναίον εγκωμιάσωμεν ούτω λέγοντες· Τους κεκοπιακότας εκ της εργασίας της ημέρας, και πεφορτισμένους εκ των παθώ και των θλίψεων, ανάπαυσον της δοθείσης σοι χάριτος πρεσβείαις, πάντας τους τιμώντας την πανέορτον μνήμην σου, Πάτερ πανίερε και ευσυμπάθητε.

Και νυν. Θεοτοκίον
Τις μη μακαρίσει σε, Παναγία Παρθένε; τις μη ανυμνήσει σου τον αλόχευτον τόκον; ο γαρ αχρόνως εκ Πατρός εκλάμψας Υιός μονογενής, ο αυτός εκ σου της Αγνής
προήλθεν, αφράστως σαρκωθείς, φύσει Θεός υπάρχων, και φύσει γενόμενος άνθρωπος δι' ημάς, ουκ εις δυάδα προσώπων τεμνόμενος, αλλ' εν δυάδι φύσεων, ασυγχύτως γνωριζόμενος. Αυτόν ικέτευε, σεμνή Παμμακάριστε, ελεηθήναι τας ψυχάς ημών.
Είσοδος. Φως ιλαρόν. Προκείμενον της ημέρας. Αναγνώσματα.

Παροιμιών το Ανάγνωσμα (Κεφ. δ  10-19)
Άκουε, υιέ, και δέξαι εμούς λόγους και πληθυνθήσεται έτη ζωής σου, ίνα σοι γένωνται πολλαί οδοί βίου· οδούς γαρ σοφίας διδάσκω σε, εμβιβάζω δε σε τροχιαίς
ορθαίς. Εάν γαρ πορεύη, ου συγκλεισθήσεταί σου τα διαβήματα, εάν δε τρέχης ου κοπιάσεις. Επιλαβού εμής παιδείας, μη αφής, αλλά φύλαξον αυτήν σεαυτώ εις
ζωήν σου. Οδούς ασεβών μη επέλθης, μηδέ ζηλώσης οδούς παρανόμων· εν ω αν τόπω στρατοπεδεύσωσι, μη επέλθης εκεί, έκκλινον δε απ’ αυτών και παράλλαξον. Ου γαρ μη υπνώσωσιν, εάν μη κακοποιήσωσιν, αφήρηται ο ύπνος αυτών και ου κοιμώνται· οίδε γαρ σιτούνται σίτα ασεβείας, οίνω δε παρανόμω μεθύσκονται. Αι δε οδοί των δικαίων ομοίως φωτί λάμπουσι, προπορεύονται και φωτίζουσιν, έως κατορθώση η ημέρα· αι δε οδοί των ασεβών σκοτειναί, ουκ οίδασι πως προσκόπτουσιν.

Προφητείας Ησαΐου το Ανάγνωσμα (Κεφ. μ , 1-15)
Παρακαλείτε, παρακαλείτε τον λαόν μου, λέγει ο Θεός. Ιερείς, λαλήσατε εις την καρδίαν Ιερουσαλήμ, παρακαλέσατε αυτήν· ότι εμπλήσθη η ταπείνωσις αυτής,
λέλυται αυτής η αμαρτία· ότι εδέξατο εκ χειρός Κυρίου διπλά τα αμαρτήματα αυτής. Φωνή βοώντος εν τη ερήμω· ετοιμάσατε την οδόν Κυρίου· ευθείας ποιείτε
τας τρίβους του Θεού ημών. Πάσα φάραγξ πληρωθήσεται και παν όρος και βουνός ταπεινωθήσεται, και έσται πάντα τα σκολιά εις ευθείαν και η τραχεία εις οδούς
λείας· και οφθήσεται η δόξα Κυρίου, και όψεται πάσα σαρξ το σωτήριον του Θεού, ότι Κύριος ελάλησε. Φωνή λέγοντος· βόησον· και είπα· τι βοήσω; Πάσα σαρξ
χόρτος, και πάσα δόξα ανθρώπου ως άνθος χόρτου· εξηράνθη ο χόρτος, και το άνθος εξέπεσε, το δε ρήμα του Θεού ημών μένει εις τον αιώνα. Επ’ όρος υψηλόν
ανάβηθι, ο ευαγγελιζόμενος Σιών· ύψωσον εν ισχύϊ τη φωνή σου, ο ευαγγελιζόμενος Ιερουσαλήμ· υψώσατε, μη φοβείσθε· ειπόν ταις πόλεσιν Ιούδα· ιδού ο Θεός υμών. Ιδού Κύριος Κύριος μετά ισχύος έρχεται και ο βραχίων μετά κυρίας· ιδού ο μισθός αυτού μετ’ αυτού και το έργον εναντίον αυτού. Ως ποιμήν ποιμανεί το ποιμνίον αυτού και τω βραχίονι αυτού συνάξει άρνας και εν γαστρί εχούσας παρακαλέσει. Τις εμέτρησε τη χειρί τω ύδωρ και τον ουρανόν σπιθαμή και πάσαν την γην δρακί; Τις έστησε τα όρη σταθμώ και τας νάπας ζυγώ; Τις έγνω νουν Κυρίου, και τις αυτού σύμβουλος εγένετο, ος συμβιβά αυτόν; Η προς τίνα συνεβουλεύσατο και συνεβίβασεν αυτόν; Η τις έδειξεν αυτώ κρίσιν; Η οδόν συνέσεως τις έδειξεν αυτώ; Ει πάντα τα έθνη ως σταγών από κάδου και ως ροπή ζυγού ελογίσθησαν και ως σίελος λογισθήσονται.

Σοφίας Σολομώντος το Ανάγνωσμα. (Κεφ. γ' 1)
Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι, και ελογίσθη κάκωσις η έξοδος αυτών, και η αφ’ ημών πορεία σύντριμμα· οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται· ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών, και βασιλεύσει αυτών Κύριος εις τους αιώνας. Οι πεποιθότες επ’ αυτόν, συνήσουσιν αλήθειαν, και οι πιστοί εν αγάπη προσμενούσιν αυτώ· ότι χάρις και έλεος εν τοις οσίοις αυτού και επισκοπή εν τοις εκλεκτοίς αυτού.

Λιτή. Ήχος α .
Τον άραντα τον Σταυρόν του Σωτήρος Χριστού, επί τη γη του Γολογοθά αναβάσει, Σίμωνα τον Κυρηναίον ευφημήσωμεν, ως ευαγγελισθέντα την Εσταυρωμένην αγάπην τη κτίσει, εν ευλαβεία κραυγάζοντες· Ο επιδείξας σπλάγχνα οικτιρμών τοις κεκοπιακόσι, και ελθών αρωγός του Κυρίου, τη επιτελέσει της Αυτού προς σωτηρίαν
ημών οικονομίας, βοήθει τοις ευφημούσι την προσφοράν της συμπαθείας σου.

Ήχος β .
Την σην ακούσιον προσφοράν και διακονίαν, Σίμων Κυρηναίε ο Κύριος λογισάμενος, εκουσίαν συμπάθειαν ηξίωσέ σε, Αποστόλων βαδίσαι τρίβους, και κηρύξαι το Ευαγγέλιον της αγάπης, τοις εν σκια εμπαθείας καθεύδουσιν· όθεν ημείς την μνήμην σου εορτάζοντες, ως σταυροφόρον και πνευματοφόρον άνδρα υμνούμέν σε, τον ακλινώς δυσωπούντα Κύριον υπέρ των ψυχών ημών.

Ήχος γ .
Τον αγιασθέντα δια των όμβρων του Κυρίου αίμάτων, και Αυτού των οχετών των ιδρώτων, επί τη άρσει του ζωηφόρου Ξύλου, Σίμωνα υμνήσωμεν τον Κυρηναίον, και
αυτώ φωναίς αισίαις είπωμεν· Αγίασον ημάς ρεύμασι ευχών σου αδιαλείπτων, προς τον δι’ ημάς παθόντα και σταυρωθέντα Κύριον, και της συν σοι χαράς σους ικέτας
αξίωσον, εν τη αλήκτω μακαριότητι.

Ήχος δ .
Σε τον του Αλεξάνδρου και Ρούφου πατέρα, ον επιστρέφοντα εκ του αγρού στρατιώται ηγγάρευσαν, άραι τον Σταυρόν του Κυρίου, Σίμων εκ της Κυρήνης ορμώμενε τιμώμεν, ως έμπλεων σπλάγχνων οικτιρμών και ελέους, ούτω λέγοντες· Κατάπεμψον ημίν ευχαίς σου ασιγήτοις, προς τον εσταυρωμένον Θεάνθρωπον Κύριον, Αυτού το πλήθος των οικτιρμών και το άμετρον έλεος.

Δόξα. Ο αυτός.
Τον φιλοπόνως εν τω ιδίω αγρώ εργαζόμενον, και ακάματον επωφθέντα εργάτην του αμπελώνος Κυρίου, Σίμωνα τον Κυρηναίον ευφημήσωμεν, ως καθαγιασθέντα τη του Τιμίου Σταυρού χάριτι, ον ήρεν επωμάδιον άχρι του κρανίου τόπου, ευλαβώς κραυγάζοντες· Σταυροφόρε δούλε αγαθέ και πιστέ του Κυρίου, ο τρίβοις ακολουθήσας των θεοπνεύστων Αποστόλων, αξίωσον και ημάς Χριστόν ευαγγελίζεσθαι, τους εορτάζοντας πόθω την αγίαν μνήμην σου.

Και νυν. Θεοτοκίον.
Εκ παντοίων κινδύνων τους δούλους Σου φύλαττε ευλογημένη Θεοτόκε, ίνα Σε δοξάζομεν, την ελπίδα των ψυχών ημών.




Εις τον Στίχον. Ήχος πλ. α . Χαίροις ασκητικών.
Χαίροις, ο της Κυρήνης βλαστός, ον στρατιώται βασιλέως ηγγάρευσαν, τα σπλάγχνα σου κατιδόντες, των οικτιρμών προς Χριστόν, φέροντα επ’ ώμων, Ξύλον πάνσεπτον,
και στέφος ακάνθινον, επ’ Αυτού την ακήρατον, και σεβασμίαν, κεφαλήν και ιθύνοντα, Τούτου βήματα, Γολγοθάν προς σωτήριον, ίνα Σταυρόν τον τίμιον, Αυτού
πααραπαίοντος, άρης επί αναβάσει, Κρανίου λόφου φιλεύσπλαγχνε, και πάντιμε Σίμων, οικιστά του Παραδείσου, αξιοθαύμαστε.

Στ.: Εις πάσαν την γην εξήλθεν ο φθόγγος Αυτού, και εις τα πέρατα της οικουμένης τα ρήματα Αυτού.. Χαίροις, ιεροκήρυξ σεπτέ, των Αποστόλων και Χριστού ισοστάσιος, ο πρώτος των Κυρηναίων, Ευαγγελίου αυγαίς, θείαις φωτισάντων, Αντιόχειαν, και κόσμου τα πέρατα, Σίμων Πάτεραοίδιμε· σου γαρ η χάρις, Παρακλήτου διήνοιξε, μάκαρ όμματα, της ψυχής επωμάδιον, ότε Σταυρόν εβάστασας, του Λόγου του Κτίσαντος, γνώναι Αυτόν Φως του κόσμου, Ζωήν παντός και Αλήθειαν, και πάντας φωτίσαι, εν ζοφώδει αγνωσίας, σκια καθεύδοντας.

Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλει το στερέωμα. Μνήμην, επιτελούντες την σην, μελισταγέσιν εν ωδαίς Σίμων πάνσοφε, Απόστολε Κυρηναίε, της συμπαθείας εικών, μεγαλύνομέν σε, ως οικήτορα, λαμπρόν άνω πόλεως, και βοώμεν· θειότατε, Ον στρατιώται, βασιλέως ηγγάρευσαν, άραι Κτίσαντος, τον Σταυρόν τον πανάγιον, προς  Γολογθάν τον πάνσεπτον, βοήθει σοις πρόσφυξιν, άραι σταυρόν αλγηδόνων, χαμαιζηλίας και θλίψεων, και φθάσαι εις δόμους, υπερφώτου αϊδίου, μακαριότητος.

Δόξα. Ήχος πλ. δ .
Προθύμως τιμήσωμεν πάντες, τον ευγεώργητον έχοντα καρδίαν αγρότην Κυρηναίον, Σίμωνα τον θεόλεκτον ως πηγήν ευσεβείας και χάριτος· ούτος γαρ εκ του αγρού ερχόμενος, και υπαντήσας Κυρίω πάσχοντα εκ του Σταυρού της άρσεως, Αυτόν ανεκούφισεν σεπτή διακονία, και τον Σταυρόν ήρεν άχρι του Κρανίου τόπου, εν ω οι στρατιώται παρέδωκαν Αυτόν εις το σταυρώσαι· και νυν τω εγειγερμένω εκ νεκρών Θεού Λόγω παριστάμενος, αδιαλείπτως Αυτώ πρεσβεύει υπέρ ειρήνης του κόσμου, και σωτηρίας των ψυχών ημών.

Και νυν. Θεοτοκίον
Ανύμφευτε Παρθένε, η τον Θεόν αφράστως συλλαβούσα σαρκί, Μήτηρ Θεού του υψίστου, σων οικετών παρακλήσεις δέχου Πανάμωμε, η πάσι χορηγούσα καθαρισμόν των πταισμάτων, νυν τας ημών ικεσίας προσδεχομένη, δυσώπει σωθήναι πάντας ημάς.

Νυν απολύεις. Τρισάγιον.

Απολυτίκιον. Ήχος πλ. α . Τον συνάναρχον Λόγον.
Αλεξάνδρου και Ρούφου πατέρα φίλεργον, όνπερ ηγγάρευσε δήμος, στρατιωτών τον Σταυρόν, άραι Λόγου του Παντάνακτος τιμήσωμεν, άχρι του λόφου Γολγοθά, Κυρηναίον εξ αγρού, ερχόμενον εκβοώντες· Σίμων σεπτέ χριστοκήρυξ, ημίν βοήθει τοις τιμώσί σε.

Δόξα... Και νυν ... Θεοτοκίον
Χαίρε πύλη Κυρίου η αδιόδευτος, χαίρε τείχος και σκέπη των προστρεχόντων εις σε, χαίρε αχείμαστε λιμήν και Απειρόγαμε, η τεκούσα εν σαρκί τον Ποιητήν σου
και Θεόν, πρεσβεύουσα μη ελλείπης, υπέρ των ανυμνούντων, 
και προσκυνούντων τον Τόκον σου.

Απόλυσις.





ΟΡΘΡΟΣ

Μετά την α’ στιχολογίαν, Κάθισμα. 

Ήχος α . Τον τάφον Σου Σωτήρ.
Αράμενος Σταυρόν, ζωηφόρον Κυρίου, επ’ ώμων την οδόν, του Αυτού μαρτυρίου, πανεύφημε ήνυσας, και κατείδες σταυρούμενον, εκπληττόμενος, τον αγαθόν Θεού
Λόγον, Σίμων Άγιε, εν Γολογθά δι’ αγάπην, Κυρήνης εκβλάστημα.

Δόξα. Και νυν. Θεοτοκίον.
Αξίωσον πιστούς, αγογγύστως επαίρειν, σταυρόν του Σου Υιού, Λόγου εσταυρωμένου, Θεού του παντάνακτος, υπερύμνητε Δέσποινα, ευσυμπάθητε, η κατιδούσα ασπλάγχνως, Τόκον πάσχοντα, τον Σον σεπτόν υπ’ ανόμων,
 και Ξύλω σταυρούμενον.

Μετά την β’ στιχολογίαν, Κάθισμα. Ήχος δ . Ταχύ προκατάλαβε.
Πανεύφημε Σίμωνα Κυρήνης θείον βλαστόν, Σταυρόν τον αράμενον Χριστού του Λόγου Θεού, σεπτώς ανυμνήσωμεν, κράζοντες· Σταυροφόρε, χριστοκήρυξ ο κλήσιν, πάσι τη γη κηρύξας, Ιησού του ευσπλάγχνου, ιλέωσαι Αυτόν ακλινώς, 
τοις μελωδούσί σε.

Δόξα. Και νυν. Θεοτοκίον.
Υπέραγνε Δέσποινα Μήτερ Χριστού του Θεού, διάλυσον ζόφωσιν χαμαιζηλίας παθών, των μακαριζόντων Σε, άχραντε Παναγία, ως πηγήν σωτηρίας, πάντων των Χριστωνύμων, και φανόν συμπαθείας, προς πάσχοντας αλγούντας δεινώς, 
οίμοι και στένοντας.

Μετά τον Πολυέλεον, Κάθισμα. Ήχος γ . Την ωραιότητα.
Δεύτε τιμήσωμεν, ψαλμοίς και άσμασι, πιστών οι σύλλογοι, τον ευσυμπάθητον, Κυρήνης της εν Αφρική, και πάνσεπτον γόνον πόθω, ως διακονήσαντα, τω Χριστώ
τω οικτίρμονι, και Αυτού επάραντα, τον Σταυρόν επωμάδιον, ψυχής εν κατανύξει βοώντες· χαίρε δεδοξασμένε Σίμων.



Δόξα. Και νυν. Θεοτοκίον.
Την σκοτισθείσάν μου, ψυχήν καταύγασον, φωτί της χάριτος, του θείου Τόκου Σου, αγνή Παρθένε Μαριάμ, ελπίς των απηλπισμένων, και αχλύν απέλασον, των απείρων
πταισμάτων μου, όπως εύρω έλεος εν τη ώρα της Κρίσεως, και πόθω ασιγήτως βοώ Σοι· χαίρε η Κεχαριτωμένη.

Οι Αναβαθμοί· το α  ἀντίφωνον του δ  ἤχου.
Προκείμενον: Εις πάσαν την γην εξήλθεν ο φθόγγος Αυτού, και εις τα πέρατα της οικουμένης τα ρήματα Αυτού..
Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλει το στερέωμα.

Ευαγγέλιον, κατά Λουκάν (κεφ. ΙΒ , 8-12): Είπεν ο Κύριος τοις εαυτού μαθηταίς· Πας ος αν ομολογήση...
Ο Ν  ψαλμός.
Δόξα: Ταις του Αποστόλου...
Και νυν: Ταις της Θεοτόκου...

Ιδιόμελον. Ήχος πλ. β : Ελέησόν με ο Θεός...
Τον τοις εγγύς και μακράν Ιεροσολύμων ευαγγελισάμενον, την ενεργόν αγάπην και αστασίαστον ειρήνην, Σίμωνα τον Κυρηναίον ευφημήσωμεν ούτω λέγοντες· Σταυροφόρε Απόστολε, ο τον Σταυρόν του Χριστού αράμενος, και διακονήσας τω πάσχοντι δι’ αγαθότητα Θεού Λόγω, τον Σταυρόν εκουσίως υπέρ των τιμώντων, την λαμπράν και πανέορτον μνήμην σου.

Είτα, οι Κανόνες· της Θεοτόκου, και του Αγίου, ου η ακροστιχίς: Σίμωνος Κυρηναίου μολπή. Χαραλάμπους.

Ωδή α . Ήχος δ . Ανοίξω το στόμα μου.
Σταυρόν τον πανάγιον, Θεού του Λόγου τον άραντα, τιμήσωμεν Σίμωνα, Κυρήνης γόνον κλυτόν, ύμνοις πρέπουσιν, επί τη αναβάσει, Αυτού εις σταυρώσεως, τόπον
τον πάνσεπτον. Ιλέωσαι Κύριον, Ου τον Σταυρόν τον πανίερον, επ’ ώμων σου έλαβες, Σίμων Κυρήνης βλαστέ, τοις τιμώσί σε, λαμπρώς και εκτελούσι, την πάνσεπτον μνήμην σου, άνερ θειότατε. Μακάρων συν τάξεσιν, εν ουρανίοις σκηνώμασιν, ευφραίνη αείποτε, Σταυρόν Χριστού του Θεού, ως αράμενος, προς του Κρανίου τόπον, εν ω κόσμου λύτρωσις, Σίμων εβλάστησεν. 

Θεοτοκίον.
Ωράϊσον δούλων Σου, την βιοτήν Σαις δεήσεσι, προς άχραντον Τόκον Σου, Θεογεννήτορ σεμνή, τον παρέχοντα, πιστοίς Αυτού ελέη, αφθόνως
 τοις μέλπουσι, τα μεγαλείά Σου.

Ωδή γ . Τους Σους υμνολόγους.
Νυν ύμνοις γεραίροντες σην μνήμην, την πάνσεπτον Σίμων ιερέ, σην χάριν εξαιτούμεθα, ην δαψιλώς απέλαβες, παρά Χριστού επ’ ώμων σου,
 Ου τον Σταυρόν ήρας ένθεε.
Οδόν μαρτυρίου του Σωτήρος, διήνυσας φέρων τον Σταυρόν, Αυτού επ’ ώμων Άγιε, άχρι του της σταυρώσεως, τόπου Αυτού αοίδιμε, Κυρήνης γόνε θειότατε.
Σταυρόν του Κυρίου Σίμων μάκαρ, αράμενος προς τον Γολγοθάν, καθηγιάσθης ένδοξε, Αυτού αιμάτων χεύμασι, και των ιδρώτων ρεύμασι, 
Πάτερ ημών θεοβράβευτε. 

Θεοτοκίον.
Κακίας απάλλαξον Σους δούλους, και πάντων παθών φθοροποιών, τους σπεύδοντας αείποτε, τη θεία προστασία Σου, και αρωγή και χάριτι, Θεοχαρίτωτε Δέσποινα.

Κάθισμα. Ήχος γ . Θείας πίστεως.
Δεύτε Σίμωνα τον Κυρηναίον, ον ηγγάρευσαν οι στρατιώται, βασιλέως χοϊκού επωμάδιον, άραι Σταυρόν του Χριστού ευφημήωμεν, προς Γολογθάν ως φωσφόρον Απόστολον, τον κηρύξαντα την πίστιν εις Αντιόχειαν, 
του μόνου πανοικτίρμονος Παντάνακτος.

Δόξα. Και νυν. Θεοτοκίον.
Μεγαλύνωμεν φωναίς ευήχοις, την οικτίρουσαν και ελεούσαν, καθ’ εκάστην των βροτών τα συστήματα, Θεογεννήτριαν πάντες γηθόμενοι, οι ανυμνούντες τον εύσπλαγχνον Σίμωνα, και δοξάζοντες Αυτής τον Υιόν τον άγιον, Χριστόν τον ευσσυμπάθητον Θεάνθρωπον.

Ωδή δ . Ο καθήμενος εν δόξη.
Υμνωδίαις σε τιμώμεν, Κυρηναίον τον εύσπλαγχνον, ευλαβώς βοώντες· Σίμων ως κατείδες τον Κύριον, υπό του βάρους του Ξύλου παραπαίοντα, συνεπάθησας, Αυτόν
τον μόνον φιλάνθρωπον. Ρούφου τε και Αλεξάνδρου, Πάτερ Σίμων μακάριε, των χριστοκηρύκων, έθνεσι Χριστόν ωμολόγησας, Ου τον Σταυρόν ηναγκάσθης τον ζωήρρυτον, επωμάδιον, άραι προς τόπον σταυρώσεως. Η χορεία Χριστωνύμων, Σίμων νυν μεγαλύνει σε, ως του κατακρίτου, Ιησού παθόντος δι’ άφατον, αγάπην και αγαθότητα άμέτρητον, αντιλήπτορα, και βοηθόν ευσυμπάθητον.

Θεοτοκίον.
Νεύσον ταις θερμαίς Σων δούλων, παρακλήσεσι Δέσποινα, παύουσα κινήσεις, της σαρκός ημών Μητροπάρθενε· Συ γαρ υπάρχεις βροτείας φύσεως, παντευλόγητε, Θεοκυήτορ διάσωσμα.

Ωδή ε . Εξέστη τα σύμπαντα.
Αγάπης πληρούμενος, προς πάντα εμπερίστατον, Σίμων Κυρηναίε ηξιώθης, Κυρίου άραι, προς Γολγοθάν τον Σταυρόν, και ούτω γενέσθαι συνεργός, Τούτου εν τοις
πάθεσι, προς βροτών απολύτρωσιν. Ιλάσθητι άπασι, πιστώς ανευφημούσί σε, Σίμων Κυρηναίε τον εν πόλω, Χριστού ευκλείας, της θεϊκής αληθώς, μετέχοντα Ούπερ τον Σταυρόν, ήρας τρισμακάριστε, Γολγοθάν προς τον πάνσεπτον.
Ουράνιε άνθρωπε, τον σον αγρόν κατέλιπες, ότε συνεργός ήλθες Κυρίου, Σταυρού εις άρσιν, προς Γολογθάν και αγρούς, επίανας λόγων σου ψυχών, τοις ιδρώσιν
ένθεε, Σίμων θεομακάριστε.


Θεοτοκίον.
Υμνούντές Σε Δέσποινα, χαράς ημών ως πρόξενον, και αλεξιτήριον της λύπης, των καθ’ εκάστην, μεγαλυνόντων πιστώς, πληθύν θαυμασίων Σου αγνή, Μήτερ ευσυμπάθητε, Ιησού πανοικτίρμονος.

Ωδή στ . Την θείαν ταύτην.
Μακάρων Σίμων αοίδιμε, χορίς συνηριθμήθης εν δώμασι, θείας λαμπρότητος, ως αληθώς ευσυμπάθητος, αξιωθείς επάραι, Σταυρόν τον Τίμιον.
Οδόν ανέβης απάγουσαν, Κρανίου προς τον τόπον επ’ ώμων σου, φέρων τον Τίμιον, Χριστού Σταυρόν Σίμων Άγιε, το πάθος ελαφρύνων, Αυτού το πάνσεπτον.
Λειμών αγάπης πανεύοσμος, και άκρας συμπαθείας καρδία Σου, ώφθη εκχέουσα, πάσιν οδμάς αγιότητος, ηγιασμένε Σίμων, πυξίον πίστεως.

Θεοτοκίον.
Παρθένε δούλων Σου σπόγγισον, δακρύων τας ρανίδας εν άσμασι, μεγαλυνόντων Σε, ως Θεοτόκον πανύμνητον, εκ κόλποις φιλοστόργως, Χριστόν βαστάζουσα.

Κοντάκιον. Ήχος πλ. δ . Τη Υπερμάχω.
Βλαστόν Κυρήνης στρατιώται ον ηγγάρευσαν, εκ του αγρού αυτού ερχόμενον του Κτίσαντος, Θεού Λόγου του Υψίστου Σταυρόν επάραι, άχρι λόφου Γολγοθά εγκωμιάσωμεν, σταυροφόρον χριστοκήρυκα ως άμεμπτον, πόθω κράζοντες· 
Χαίροις Σίμων αοίδιμε.

Ο Οίκος.
Άγγελος σαρκοφόρος, απεστάλης κουφίσαι, Χριστόν εκ του Σταυρού βάρους Σίμων, Κυρηναίε σεπτέ ατραπούς, ο των Αποστόλων είτα γηθόμενος, βαδίσας και τα στόματα, ανοίξας ευσεβών βοήσαι·
Χαίρε, Κυρήνης ο θείος γόνος·
χαίρε, απάτης εχθίστου μένος.
Χαίρε, Αλεξάνδρου πατήρ ενθεώτατος·
χαίρε, θείου Ρούφου γεννήτωρ σεμνότατος.
Χαίρε, ότι διηκόνησας, Θεανθρώπω Ιησού·
χαίρε, ότι διεκήρυξας, Ευαγγέλιον Αυτού.
Χαίρε, της ευσπλαγχνίας τιμαλφής μαργαρίτης·
χαίρε, της ευσεβείας ευκλεής στρατιώτης.
Χαίρε, ικμάς ψυχής ιλαρότητος·
χαίρε, ψεκάς αγάπης του Κτίσαντος.
Χαίρε, ανήρ αληθώς σταυροφόρος·
χαίρε, λαμπτήρ προσφοράς φωτοφόρος.
Χαίροις Σίμων αοίδιμε.

Συναξάριον.
Τη ΚΖ  του αυτού Μηνός, Μνήμη του Αγίου Σίμωνος του Κυρηναίου.
Σταυρόν Χριστού αράμενος, Σίμων μάκαρ,
Χριστοφόρος γέγονας λελαμπρυσμένος.
Ούτος, κατήγετο εκ της εν Λιβύη Κυρήνης, ένθα κατά την μαρτυρίαν του Ιωσήπου πολλοί έζων Ιουδαίοι, οίτινες μετέβαινον εις Ιεροσόλυμα και απεκαθίσταντο
εκείσε. Αυτόν, τον πατέρα των ευσήμων, Αλεξάνδρου και Ρούφου, ευρόντες οι στρατιώται εν τη οδώ του μαρτυρίου του Θεανθρώπου Ιησού ερχόμενον εκ του αυτού αγρού ηγγάρευσαν άραι τον Σταυρόν Εκείνου, όντως κεκοπιακότος, άχρι του Γολγοθά. Ο Άγιος Σίμων, τρίβοις εν Αντιοχεία και άλλαις πόλεσιν ηκολούθησε· διο
και στέφος δόξης αϊδίου είληφεν εκ των ευγνωμόνων του Θεανθρώπου χειρών, δια τα προς Αυτόν επιδειχθέντα υπό του μακαρίου Σίμωνος οικτιρμών σπλάγχνα.

Τη αυτή ημέρα, Μνήμη του Οσίου και Ομολογητού Προκοπίου του Δεκαπολίτου
Ουδέν, Δεκαπολίτα, γης πάσαι πόλεις,
Προς την νοητήν, ένθα περ τάττη, πόλιν.

Τη αυτή ημέρα, Μνήμη του Αγίου Μάρτυρος Γελασίου του μίμου.
Φωτισμα μέλλων εκγελάν, γελάς πλάνην,
Πλυθείς δε Γελάσιε, εκτέμνη κάραν.

Τη αυτή ημέρα, Μνήμη του Οσίου Στεφάνου.
Γηρει Στέφανος πρύτανις ζωής πόρου,
Ον περ θανόντα Πρύτανις στέφους στέφει.

Τη αυτή ημέρα, Μνήμη του Οσίου Θαλλελαίου.
Ο Θαλλέλαιος φαιδρώς, ήκει προς πόλον,
Θαλλοίς ελαιών, αρεταίς εστεμμένος.

Τη αυτή ημέρα, ο Άγιος Μάρτυς Νήσιος, υπό νεύροις βοείοις μαστιγωθείς, τελειούται. Νεύροις βοείοις Νησιος πάσχων φέρει·
Νευρούμενος γαρ των πόνων λήθην έχει.

Τη αυτή ημέρα, Μνήμη των Οσίων Ασκληπιού και Ιακώβου.
Πάσαν δικαίως γην κρίνοντι Δεσπότη,
Άνδρες δίκαιοι συμπαρέστησαν δύω.

Τη αυτή ημέρα, Μνήμη του Οσίου Τιμοθέου του εν Καισαρεία.
Tόν Tιμόθεον ως Θεού τιμώ φίλον,
Oύ και τελευτή σφόδρα μοι τιμητέα.

Τη αυτή ημέρα, Μνήμη των Αγίων Μαρτύρων των εν Θεσσαλονίκη· Αβουδαντίου, Αλεξάνδρου, Αντιγόνου, Καλάνου, Ιανουαρίου, Μακαρίου, Σεβηριανού,
 Τιτιανού και Φουρτουνάτου.

Τη αυτή ημέρα, Μνήμη του Αγίου Λεάνδρου επισκόπου Σεβίλλης.

Τη αυτή ημέρα, ο Άγιος Νεομάρτυς Ηλίας ο Τραπεζούντιος, απαγχνονισθείς, εν έτει 1749, τελειούται.

Τη αυτή ημέρα, Μνήμη του Οσίου Τίτου του από στρατιωτών, του εν τοις Σπηλαίοις της Λαύρας του Κιέβου ασκήσαντος.

Τη αυτή ημέρα, Μνήμη του Οσίου Τίτου του Πρεσβυτέρου, του εν τοις Σπηλαίοις της Λαύρας του Κιέβου ασκήσαντος.

Τη αυτή ημέρα, Μνήμη του Οσίου Φωτίου του Ρώσου, της Μονής Γιούρεβ του Νόβγκοροντ.

Τη αυτή ημέρα, Μνήμη του Οσίου Ραφαήλ, επισκόπου Μπρούκλιν.

Τη αυτή ημέρα, η κοίμησις του Γέροντος παπα-Εφραίμ του Κατουνακιώτου του εν τω Αγίω Όρει. Ταις αυτών αγίαις πρεσβείαις Χριστέ ο Θεός, ελέησον και σώσον ημάς. Αμήν.

Ωδή ζ . Ουκ ελάτρευσαν.
Ηλιόμορφος, Απόστολος γεγένησαι, Σίμων μακάριε, Ηλίου του νοητού, Χριστού Ου εβάστασας, Σταυρόν τον τίμιον, και το πάνσεπτον, και θείον Ευαγγέλιον, διεκήρυξας
τη κτίσει. Χάριν είληφας, θεόθεν Σίμων άφθονος, ως ισαπόστολος, και σταυροφόρος βροτός, Σταυρόν ο αράμενος, Χριστού τον τίμιον, και του βίου σου, σταυρόν εκθύμως Άγιε, και Χριστώ ακολουθήσας. Άκων έλαβες, το Ξύλον επωμάδιον, Σταυρού το Άγιον, άχρι φρικτού Γολγοθά, τον τόπον Απόστολε, Σίμων μακάριε, κλήσιν πάνσεπτον, Αυτού εκών τοις πέρασιν,
οικουμένης ο κηρύξας.

Θεοτοκίον.
Ρύσαι θλίψεων, ημάς δεινής κακώσεως, και του αλάστορος, της επηρείας αγνή, τους Σε μεγαλύνοντας, Θεογεννήτρια, ως αντίληψιν, ετοίμην και βοήθειαν, των
τιμώντων Σε μερόπων.

Ωδή η . Παίδας ευαγείς.
Άγγελος ωράθης φωτοφόρος, εν ώρα Χριστού του πάθους Σίμων ένθεε, Κυρηναίε φίλεργε, άνερ και φιλεύσπλαγχνε, αναλαβών επ’ ώμων σου, Σταυρόν τον τίμιον, επί
του Γολγοθά αναβάσει, του αλγούντος Λόγου, Θεού Υψίστου Πάτερ.
Λάμψας Σίμων άστρον ως πυρφόρον, Χριστού του Εσταυρωμένου Λόγου πίστεως, της υπηρεσίας σου, προς Αυτόν πυρσεύμασι, και αστραπαίς κηρύγματος, του σου εφώτισας, λαούς τους εν σκια καθημένους, αγνωσίας Πάτερ, Κυρήνης μέγα κλέος.
Αίρειν τον σταυρόν ημών εκθύμως, των πόνων των αλγηδόνων και των θλίψεων, πάντας καταξίωσον, τους ανευφημούντάς σε, ως σταυροφόρον Άγιον, Σίμων θεσπέσιε, ηπείρου Αφρικής κοσμιότης, ο βαδίσας τρίβους, αρίστους Αποστόλων.
Θεοτοκίον. Μήτερ του Θεού ευλογημένη, επόπτευε ουρανόθεν και αγίαζε, πάντας μεγαλύνοντας, πλήθος θαυμασίων Σου, και Σον Υιόν δοξάζοντας, τον πολυεύσπλαγχνον, εξ άλγους Ον εκούφισε Σίμων, άρσεως του Ξύλου,
 Σταυρού του ζωηφόρου.

Ωδή θ . Άπας γηγενής.
Πίστεως Χριστού, σεπτόν εγκαλλώπισμα, Σίμων Απόστολε, Αλεξάνδρου έμφρονος, και Ρούφου πάτερ σεμνέ και φίλεργε, το υπέρ παν εκήρυξας, Κυρίου όνομα, τοις
κειμένοις, εν σκια φθαρτότητος, και ρεούσης ζωής παναοίδιμε.
Όλβε τιμαλφές, Χριστού θείας πίστεως, Σίμων εκόσμησας, δήμον τον ουράνιον, υποδεξάμενον σην χρηστότητα, εν Άνω Πόλει πάνσοφε, κήρυξ της χάριτος, σταυροφόρε, ο καθιλεούμενος, τοις θερμοίς σου ικέταις προς Κύριον.
Ύμνοις ιεροίς, εκάστοτε μέλπομεν, την σην βοήθειαν, Σίμων παναοίδιμε, προς του Υψίστου Λόγον τον πάνσεπτον, τον αγογγύστως αίροντα, Σταυρόν τον Τίμιον,
Κυρηναίε, προσφοράς προς Κύριον, τον Θεάνθρωπον λύχνε αείφωτε.

Θεοτοκίον.
Σώσον εκ φθοράς, κινδύνων κακώσεων, παντοίων θλίψεων, και του παναλάστορος, της επηρείας τους Σε γεραίροντας, και μέλποντας την σκέπην Σου, προς πάντα
στένοντα, Θεοτόκε, προστασία άγρυπνε, των βροτών και ετοίμη βοήθεια.

Εξαποστειλάριον. Γυναίκες ακουτίσθητε.
Κυρήνης Σίμων ένθεε, βλαστέ πανιερώτατε, του Αλεξάνδρου και Ρούφου, πάτερ των χριστοκηρύκων, ο άκων του Παντάνακτος, Χριστού Σταυρόν αράμενος, επ’ ώμων
θείον όνομα, εκών Αυτού εις την κτίσιν, πάσαν εκήρυξας πόθω.

Θεοτοκίον.
Σταυρόν πασών των θλίψεων, αξίωσον Μητρόθεε, αίρειν ημάς αγογγύστως, τους ευλαβώς Σε υμνούντας, και μνήμην εορτάζοντας, του Κυρηναίου Σίμωνος, Χριστού
επ’ ώμων άραντος, Σταυρού το πάνσεπτον Ξύλον, προς του Κρανίου τον τόπον.

Αίνοι. Ήχος α . Πανεύφημοι Μάρτυρες.
Ερχόμενον Σίμων εξ αγρού, άνερ πανσεβάσμιε, οι στρατιώται ηγγάρευσαν, σε ευσυμπάθητε, τον Σταυρόν Κυρίου, αίρειν του Παντάνακτος, προς λόφον Γολγοθά ένθα άνομοι, Τούτον εσταύρωσαν, τον δι’ άκραν αγαθότητα, και αγάπην, παθόντα ως άνθρωπον.

Κυρήνης βλαστόν πανευθαλή, τον ηδύ ανθήσαντα, καρπόν Σταυρού Ξύλου άρσεως, και αλλοιώσεως, της καλής εκθύμως, πάντες μεγαλύνωμεν, νυν Σίμωνα τους πόδας
ιθύναντα, τρόπων προς μίμησιν, Αποστόλων και διάδοσιν, αληθείας, Χριστού του Παντάνακτος.

Σεπτού Αλεξάνδρου και κλεινού, Ρούφου ευφημήσωμεν, σεμνόν πατέρα εν άσμασι, πάνσεπτον Σίμωνα, εξαναγκασθέντα, τον Σταυρόν τον Τίμιον, του πάσχοντος Χριστού επωμάδιον, άραι κραυγάζοντες· χαίρε άνερ ενθεώτατε, σπλάγχνα θείου, ελέους ο έμπλεως.

Την μνήμην σου Σίμων θαυμαστέ, πόθω εορτάζοντες, την σεβασμίαν σου κράζομεν· Πάτερ παγκόσμιε, τον Σταυρόν Κυρίου, ο λαβών επ’ ώμων σου, προς λόφον Γολγοθά τον σωτήριον, ως ευσυμπάθητος, και σταυρόν της διαδόσεως, αληθείας, Κυρίου δεδόξασαι.

Δόξα. Ήχος πλ. α .
Δεύτε πάντες οι οπίσω του Χριστού ακολουθείν θέλοντες, οι και αγογγύστως αίροντες τον σταυρόν των πόνων και θλίψεων, εν κατανύξει τιμήσωμεν Σίμωνα τον
Κυρηναίον, ούτω λέγοντες· Ο τον Σταυρόν του Κυρίου αράμενος, και συνεργήσας εις το μυστήριον της των βροτών σωτηρίας, δια της ευσυμπαθήτου προσφοράς σου,
ενίσχυσον ημάς εν τη πίστει, και σώσον εκ θανάτου τας ψυψάς των ύμνοις τιμώντων σε.

Και νυν. Θεοτοκίον
Ναός και πύλη υπάρχεις, παλάτιον και θρόνος του Βασιλέως, Παρθένε πάνσεμνε, δι' ης ο λυτρωτής μου Χριστός ο Κύριος, τοις εν σκότει καθεύδουσιν επέφανεν,
Ήλιος υπάρχων δικαιοσύνης, φωτίσαι θέλων ους έπλασε, κατ' εικόνα ιδίαν χειρί τη εαυτού. Διο Πανύμνητε, ως μητρικήν παρρησίαν προς αυτόν κεκτημένη, αδιαλείπτως πρέσβευε, σωθήναι τας ψυχάς ημών.

Δοξολογία Μεγάλη και Απόλυσις.


Μεγαλυνάριον.
Σίμων ο αράμενος τον Σταυρόν, του Χριστού επ’ ώμων, άχρι λόφου του Γολγοθά, Κυρηναίε μάκαρ, ημών σταυρόν επαίρειν, αξίωσον του βίου, πόνων και θλίψεων.

